
Край Нарачанскі! Айчына святая!
Свет покуль гэты стаіць,
Нібы дзяўчыну, цябе я кахаю,
Ў сэрцы маім будзеш жыць

         БЕЛАЯ ПАННА

                            І
Край Нарачанскі! Айчына святая!
Свет покуль гэты стаіць,
Нібы дзяўчыну, цябе я кахаю,
Ў сэрцы маім будзеш жыць.
Подыхам вольным шырокіх прастораў,
Пахам смалістым сасновага бору,
Сном запаветным курганаў маўклівых,
Спевам-гульбой ручаёў гаманлівых,
Сенам духмяным стажкоў канюшыны,
Сінню валошак у полі жытнёвым,
Шчырай гаворкай – прадзедавым словам,
Полымем яркім калючай шыпшыны…
Але найперш, нібы з матчынай ласкі,
Ў сэрцы жывуць твае песні і казкі.

                           ІІ
Песні і казкі… Легенды…Паданні -
Кожнай хаціне раднёй ганаровай
Ці то ў бяседзе, ці ў шумным гулянні
На кут садзяцца парой вечаровай.
І ажывае тады наваколле:
Нібы з прасторы туды, дзе застолле,
Рушыць нячутная прывід-жанчына,
Вуж прапаўзе па зямлі. І няспынна
Плачка заплача на выспе высокай,
Блісне брыльянтамі бог залачоны,
Месяц агнямі халоднай кароны
Высвеціць здані ля тоні глыбокай.
І закалышуцца ў травах суквецці.
Хто там? Русалкі? А то, можа, чэрці?

                           ІІІ
Пэўна, русалкі… І голас дзявочы…
Плача нібыта, нібыта смяецца.
Водбліск лускі… Некаханыя вочы
Вабяць сабою...Зашчыміць ля сэрца,
Калі пачуеш, як плача дзіцятка,
Быццам згубіўшы ці мамку, ці татку.
Водгукам стогн адзавецца з узвышша.
З’явіцца постаць… Туман закалыша.
Твар без крывінкі, валос белы кужаль,
Вэлюм сукенкі даўнейшага строю.
Вецер праяву завабіць з сабою
І над дарогай у танцы закружыць.
…Зачараваны, узрушаны зданню
Мусіш паверыць дзядам і паданню.

                             ІV

Мусіш паверыць… Бо кажуць жа людзі,
Што, як праклён невядомага майстра,
Для напаміну, а можа, каб пудзіць,
Слуп мураваны стаяў каля Мястра.
Колькі гадоў? Дык ніхто і не знае,
Час у мінулым дакладнасць губляе,
Толькі вядома: да першай вайны
Слуп яшчэ сніў прыдарожныя сны.
Але ж вайною яго зруйнавалі,
Цэглу на друз раскідалі па горцы.
Людзі ж старыя ў шчырай гаворцы
Кажуць, што косткі ў слупе тым ляжалі.
Косткі людскія. Той слуп прыдарожны
Быў, як на дзіва, з улоння парожні.

6

Пэўна, русалкі… І голас дзявочы…
Плача нібыта, нібыта смяецца.
Водбліск лускі… Некаханыя вочы
Вабяць сабою..

                            V

Быў ён парожні… А косткі людскія
Доўга бялелі ў траве па-на ўзгорку.
Там палыны разрасліся сівыя.
Горка там стала. Бязлітасна горка.
Але гады прамінулі, і косці
Ціха травой зараслі. Але штосьці
Дзіўнае там пачало адбывацца:
Чорная чайка там стала з’яўляцца.
Пасля дажджу, што лупіў перунамі,
З нетраў узгорка крыніца пранікла.
Ў Мястра пабег ручаёк… Неяк дзіка
Стала на выспе. Даўгімі начамі
Там нехта плакаў. Затым, нечакана,
Постаць дзяўчыны ўставала з туману…

                           VІ

Людзі хадзіць там і сёння баяцца:
Хто беражэцца – тых Бог абароніць.
Але ж не трэба з падання смяяцца, -
Лепей паслухайце ўночы… Там стогне
Нехта пад тоўшчай зямлі і камення,
Нібыта рвецца на свет са скляпення,
Ці у пакуце не можа забыцца…
Гляньце: зноў чайка над выспай журыцца,
І ручаёк гэтак сумна спявае,
Быццам таемнае нешта гаворыць.
З неба апоўначы сыплюцца зоры.
З імі ў траве немаўлятка гуляе.
Побач дзяўчына – туману праява.
Гэта яна, Браніслава…

Пасля дажджу, што лупіў перунамі,
З нетраў узгорка крыніца пранікла.
Ў Мястра пабег ручаёк… Неяк дзіка
Стала на выспе.

                          VІІ

Тое даўно адбылося на свеце.
Я раскажу вам, як мне расказалі
Людзі старыя. І вы ім паверце.
Праўда ўсё гэта. Маны – ні на цалю.
…Жыў у Мядзёле пан Кошчыц Антоні.
Быў ён старостам - шматлікія гоні,
Золата многа, не меней брыльянтаў,
Безліч убранняў прыгожых і трантаў,
Вернікам быў, спавядаўся ў касцёле...
Але ж быў хмурны і жорсткі без меры,
І не зважаў ні на род, ні на веру.
Жыў, нібы вецер разбойны па полі.
Жонку любіў. Па гадах мог быць дзедам,
Дні праляталі, ды быў ён бяздзетны.

                         VІІІ

Гэта прычына і стала бядою.
Поўная хата не мае нашчадка.
Гоні, багацце не возьмеш з сабою
Ў лепшы той свет. Але тут для парадку
Сыну б пакінуць палацы і грошы –
Хай бы шчасліва пажыў у раскошы.
Але не лёс… Ды не можа змірыцца
Кошчыц Антоні. Ён мусіў пусціцца
Ў лаўру Пячорскую. Стуль – цераз мора –
У Палесціну, у землі святыя.
Свечкі там ставіў, ліў слёзы скупыя,
Потым да Рыму ізноў цераз мора
Плыў і маліўся. І ў Ватыкане
Даў ён зарок перад Богам у храме.

Але не лёс… Ды не можа змірыцца
Кошчыц Антоні. Ён мусіў пусціцца
Ў лаўру Пячорскую

                         ІХ

Там, у касцёле апостала Пётры,
Плачучы, шчыра шаптаў на каленях:
“Божа магутны, вялікі і шчодры,
Чуйны, пачуй майго сэрца маленне.
Ласку зрабі, хай сынок нарадзіцца.
Век табе буду служыць і маліцца,
Ну, а за гэта ў парку Мядзёла
Мур пабудую святога касцёла…”
… Дзякуй жа, Божа! Малітвы ты чуеш.
Смагу ўсіх прагнучых ты наталяеш
І дабрынёй сваёй вечнай даруеш.
… Цуд незвычайны ў Мядзёле адбыўся –
Ў пана Антонія сын нарадзіўся…

                             Х

Сын нарадзіўся… Шчаслівы бязмерна
Кошчыц майстроў аж з-за Альп запрашае,
І паступова, павольна, памерна
Ў ціхім мястэчку касцёл вырастае.
Копія рымскай святой базілікі,
Дзе пан Антоні маліўся… Вялікі
Купал у неба ўзнёсся крыжамі.
Богу – падзяка, святым – шанаванне.
Рупіўся шчыра мастак з Ватыкана,
Сцены распісваў біблейскім сюжэтам –
Храм і сябе услаўляў перад светам:
Фарбы паўсюль запякліся, як раны.
Сцэны прароцтва прыйшлі ў гэты кут –
Райская радасць і пекла пакут…

Там, у касцёле апостала Пётры,
Плачучы, шчыра шаптаў на каленях:
“Божа магутны, вялікі і шчодры,
Чуйны, пачуй майго сэрца маленне.”

                            ХІ

Сцэны прароцтва… Куды ні звярніся –
Ёсць папярэджанне ў будучых з’явах,
Толькі глядзі, назірай і дзівіся –
Тайнае стане адразу праявай.
Хто ж калі ведаў, каго што чакае?
Лёс то шануе, а то шкуматае
Ветразі марных надзей і жаданні.
Як ні круці, а адно – пакаранне
Вынясе Бог. Ён суддзя справядлівы,
Выверыць думкі ўсе і памкненні.
Крывасць душы і ля сэрца каменні
Ўзложыць на вагі. Галінкай алівы
Будзе адзначаны светлы душою,
Чорны ж – абсыпаны будзе іржою…

                           ХІІ

Кошчыц выконваў зарок перад Богам,
Толькі ў душы дужа мала змяняўся.
Нават званы адгукаліся стогнам,
Калі Антоні крычаў ці злаваўся.
А ці шчаслівы?.. Ды нешта ўсё шкодзіць…
Часта занадта яму падаецца,
Быццам з яго нехта побач смяецца,
А азірнецца – нікога, нічога…
Толькі ў вушах нечы голас шапоча:
“Пане Антоні, не твой то ж сыночак…”
Кошчыц тады ў базіліку, да Бога.
Моліцца шчыра. І здань наслання
Ціха сплывае ў сховішчы дня…

Сын нарадзіўся… Шчаслівы бязмерна
Кошчыц майстроў аж з-за Альп запрашае,
І паступова, павольна, памерна
Ў ціхім мястэчку касцёл вырастае.

                           ХІІІ

Шчасце няўлоўнае, як надвячорак.
Толькі ж, здаецца, і сонца свяціла,
А ўжо і цемра, як змрочны паморак,
Чорнай прасцінай ваколле накрыла.
Рукі працягнеш – не ўбачыш нічога.
Пані-няшчасце стаіць, як аблога,
Толькі далёкі агеньчык уночы
Вабіць надзею і радуе вочы.
Мабыць, святло не навечна патухла,
Можа, і шчасце ўзыдзе, як сонца,
Толькі ж яно не бывае бясконца…
Ў цемры не бачна. Ды можна падслухаць
Тое, пра што нам гавораць у казцы,
Тое, што ўбачыць ніколі не ўдасца…

                          ХІV

Ціха. Шамоцяцца мышы па цемры.
Ім таямніцы вядомы людскія.
Чуеце? Рыпнулі ціхенька дзверы –
Нехта бяжыць праз пакоі начныя.
“Гэта дзяўчына, – шапочацца мышы, –
быць прыгажуняй магла б і ў Парыжы.
Толькі ў хату да Кошчыца ўзята
Нянькаю быць, бо дзіця без нагляду
Нельга пакінуць ані на хвіліну –
Надта ўжо хворае: кожнаю ноччу
Плача і плача, нібы хто сурочыў.”
Хто зразумее тут няньку-дзяўчыну?
Кошчыцы спяць. Ну, а ейная доля -
Хлопчыка няньчыць без сну і патолі.

“Гэта дзяўчына, – шапочуцца мышы, –
быць прыгажуняй магла б і ў Парыжы.
Толькі ў хату да Кошчыца ўзята
Нянькаю  быць..”

                         ХV

Так шэпчуць мышы. Яны толькі сведкі
Рухаў дзявочых па цёмным пакоі,
Дум невясёлых, падобных на кветкі,
Што засыхаюць асенняй парою,
Песень тужлівых у ноч над калыскай
Доўгія спевы… Рабілася блізкім
Рэха ўспамінаў пра дом і каханне,
Што не вяртае ні вечар, ні ранне.
…Хлопчык заплакаў. Як родная маці,
Ўскочыўшы з ложка, дзяўчына, як птушка,
Зноў да калыскі ляцела, каб гушкаць,
Каб забаўляці ды калыхаці,
Ўзяўшы на рукі хлапчыну малога,
Сон адганяючы свой ад парога.

                           ХVІ

Што адбылося? Чаму гэтак спешна
Мышы хаваюцца ў тайныя норы?
Што ж закрычаў гэтак хлопчык няўсцешна?
Што ж закрычала так нянька у горы?
Ўспыхнулі свечкі. Затупалі ногі.
Хата прачнулася, быццам трывогі
Далі сігнал. Галасіла кабета.
Ўсё мітусілася. І непрыкметна
Сон, як забойца, у мантыі чорнай
З хаты выходзіў і з цемрай зліваўся.
Кошчыц крычаў і ад крыку хістаўся,
Роспачы поўны. А рыкам пячорным
Нехта агідны з зямлі, нібы рэха,
Крык паўтарыў. І рассыпаўся смехам.

Кошчыц крычаў і ад крыку хістаўся,
Роспачы поўны. А рыкам пячорным
Нехта агідны з зямлі, нібы рэха,
Крык паўтарыў. І рассыпаўся смехам.

                            ХVІІ

Хлопчык жывы быў. Ляжаў на падлозе.
Кроў расцяклася чырвонаю плямай,
А на каленях над ім у знямозе
Нянька стаяла, як Белая Панна.
Што яна чула? – не чула нічога.
Бы скамянела. Дрыжала падлога…
Сцены плылі… Сталяванне давіла…
Спуджана чайка над хатай кружыла…
Ну а далей? – А далей была жорсткасць.
Вось дзе Антоні ўжо даў сабе волі:
Палкаю біў, аж пакуль не спатоліў
Злосці сваёй. А дзяўчына ў бясконцасць
Ціха шаптала: “ О Божа! О Святы!
Гэта ж быў сон… Гэта ён вінаваты…”

                         ХVІІІ

… Заўтрашні дзень пачынаўся, як казка.
Сонейка ў небе зару цалавала.
Песціўся вецер. Ягоную ласку
Дрэва, як знакі павагі, прымала.
Хвалі на жвір наплывалі ляніва,
А па-на ўзгорку, якраз ля абрыву
Белая Панна стаяла, як свечка.
Ўдалеч глядзела, нібы тое - вечнасць,
Нешта шукала ў сіні азёрнай,
Ціха якоесь закляцце шаптала.
Можа, малілася… Мо, праклінала…
Недасягальнай была… Непакорнай…
…Грымнуў пярун. І праявы не стала.
Белая чайка над выспай крычала.

Што яна чула? – не чула нічога.
Бы скамянела. Дрыжала падлога…
Сцены плылі… Сталяванне давіла…

                         ХІХ
Заўтрашні дзень паміраў на зыходзе.
Сонца-кавун у зары даспявала.
Вецер калючы – распуснік і злодзей –
З дрэва лісты абрываў… І крычала
Белая чайка. На ўзгорку, над ярам,
Ў белай сукенцы дзяўчына, як мара,
Ўдалечы позіркам нешта шукала,
Вуснамі ціха малітву шаптала.
Пасмы валос распляталіся ветрам.
Цела дрыжала… Хацела яна
Возера выпіць вачыма да дна.
Ведала – ёй не нацешыцца гэтым.
…Цэгла на цэглу. За хвіляй – хвіліны.
Слуп вырастаў вакол белай дзяўчыны…

                   ХХ
Сведкі паданняў у вечнасць сышлі,
Сцежкі слядоў у траве патанулі,
Слёзы ў азёры з дажджамі сцяклі,
Сном летуценным гады прамінулі.
Можна ўсё гэта, канешне, забыць.
Жыць і не помніць сівога падання,
Але ж начамі на выспе-кургане
Чорная чайка трывожна крычыць,
Слуп мураваны ў тумане стаіць,
Плача дзіцятка…
..........................................................
..........................................................

…Цэгла на цэглу. За хвіляй – хвіліны.
Слуп вырастаў вакол белай дзяўчыны…

                                    Наклад 470 асобнікаў

Рэспу бліканскае у нітарнае прадпрыемства «Дру карня
«Перамога»
           Міністэрства інфармацыі Рэспу блікі Белару сь.
          ЛВ №246 ад 11. 03. 2003 г. ЛП № 5 ад 30. 12. 2002 г.
                222310, г. Маладзечна, ву л. В. Таў лая, 11

Камп’ютэрны набор і вёрстка І.
Пракаповіч

